
Potpisani ugovori o stipendiranju studenata
za akademsku 2025/2026. godinu

I ove, kao i prethodnih godina, kraj oktobra 
u znaku je novih potpisanih ugovora o 
stipendiranju. U prostorijama Fondacije 
Hastor, studenti stipendisti potpisali su 
ugovore o stipendiranju za akademsku 
2025/2026. godinu. Ovim činom nastavili 
smo našu misiju ulaganja u obrazovanje i 
podrške mladima na njihovom putu prema 
ličnom i profesionalnom razvoju.

Naši studenti stipendisti još jednim 
potpisanim ugovorom dokazali su da 
zalaganjem, uspjehom i društvenim 
angažmanom zaslužuju snažnu podršku 
kakvu imaju od Fondacije Hastor. 

Želimo im mnogo uspjeha i lijepih trenutaka
 i u ovoj godini!

PONOSNIM KORACIMA KROZ BiH:
Mostar – topla priča Bosne i Hercegovine

Novo izdanje našeg YouTube serijala “Ponosnim 
koracima kroz BiH” predstavlja grad Mostar, 
jedan od najvažnijih kulturnih i historijskih 
centara Bosne i Hercegovine. U pratnji alumniste 
Fondacije Hastor Adisa Zilića, profesora na 
Univerzitetu “Džemal Bijedić” u Mostaru, 
posjetili smo nekoliko najznačajnijih lokacija u 
Mostaru i razgovarali o njima.

Stari most, najprepoznatljiviji simbol Mostara, 
predstavlja remek-djelo osmanske arhitekture. 
Ovaj most povezuje dvije obale rijeke Neretve i 
dio je UNESCO-ove svjetske baštine.

Biščevića kuća očuvana je tradicionalna kuća 
koja prikazuje način života i arhitektonske 

karakteristike urbanog bosanskog doma iz 
17. stoljeća. U njoj se može vidjeti autentičan 
enterijer i predmeti koji govore o svakodnevnici 
ljudi tog vremena.

Fortica, brdo iznad Mostara, popularna je 
turistička destinacija koja pruža impresivan 
pogled na Mostar te nudi brojne atrakcije za 
posjetioce.

Ove su lokacije samo dio priče, a mi vas pozivamo 
da pogledate cijelo izdanje na našem YouTube 
kanalu Fondacija Hastor i saznate više o 
kulturnom naslijeđu i ljepotama Mostara.

1. oktobar – Evropski dan
fondacija i donatora

Evropski dan fondacija i donatora 
obilježava se 1. oktobra, a prvi je put 
ustanovljen 2013. godine na inicijativu 
organizacije Philanthropy Europe 
Association (Philea), s ciljem da se 
istakne uloga filantropije i doprinos koji 
fondacije i donatori daju razvoju društva. 
Kroz brojne aktivnosti koje se održavaju 
širom Evrope, uključujući radionice, 
javne diskusije, humanitarne akcije i 
kampanje na društvenim mrežama, 
promovira se transparentnost, saradnja 
i svijest o značaju pomaganja drugima.
 
Dan fondacija i donatora podsjeća 
nas da iza svake pozitivne promjene 
stoji zajednička volja i spremnost da 
se doprinese općem dobru, bilo kroz 
vrijeme, znanje ili materijalnu podršku.

To je, dakle, dan kada slavimo one koji 
svojim zalaganjem, donacijama i idejama 
stvaraju promjene – one koji vjeruju 
da svaka pružena ruka može učiniti 
svijet boljim mjestom. Upravo takav 
primjer pronalazimo u Fondaciji Hastor, 
koja godinama kroz svoje programe 
podrške i stipendiranja pokazuje da 
ulaganje u obrazovanje nije trošak, već 
najvrednija investicija u budućnost. Njen 
rad mijenja živote mladih ljudi širom 
Bosne i Hercegovine, pružajući im ne 
samo finansijsku pomoć nego i osjećaj 
pripadnosti i vjeru da trud i znanje uvijek 
pronađu put do uspjeha.

Kao studentica finansija i stipendistica, vidim koliko 
je stipendiranje važan vjetar u leđa studentima, 
jer im osigurava neophodnu finansijsku stabilnost 
i smanjuje pritisak povezan sa finansiranjem 
studija. Omogućava studentima da bezbrižno 
imaju svu potrebnu literaturu i smještaj, te da 
nemaju potrebu za nekim poslićima sa strane, 
kako bi imali bezbrižno studiranje, istakla je 
Selma Krivokapa, stipendistica Fondacije Hastor. 

Evropski dan fondacija i donatora sve 
nas podsjeća na to da svaka podrška, 
ma koliko se činila mala, ima moć da 
promijeni nečiji život. Obilježavanje 
ovog datuma prilika je da se još jednom 
istakne važnost ulaganja u ljude, jer su 
oni nosioci svake promjene.

Selma Krivokapa

Pripremila: Aida Suljić

Ilhana Tinjak
“Mentorski program Fondacije Hastor otvorio mi je 

mogućnost da uhvatim odsjaj života koji sutra želim da živim!”

INTERVJU MJESECA 

Ilhana Tinjak stipendistica je Fondacije Hastor i 
učesnica u trenutnoj fazi mentorskog programa 
“Prvi korak u poslovni svijet”.

Naša je Ilhana doktorica medicine. Diplomirala 
je na Medicinskom fakultetu Univerziteta u 
Sarajevu prije tri mjeseca, a već danas učestvuje 
u mentorskom programu sa vrhunskim 
stručnjakom prim. mr. sci. Adijem Mulabdićem, 
dr. med. i specijalistom opće hirurge, 
subspecijalistom abdominalne hirurgije u ASA 
Bolnici. 

Vođena željom da unaprijedi svoje znanje i 
doprinese razvoju medicinske prakse, Ilhana 
planira nastavak karijere kroz specijalizaciju iz 
hirurgije.

Kako je mentorski program “Prvi korak u poslovni 
svijet” doprinio tvojoj profesionalnoj sigurnosti i 
prelasku iz studentskih u doktorske vode?

Ja sam trenutno u vremenskom intervalu tog 
“prelaska” – diplomirala sam 15. jula, a još uvijek 
nemam svoj prvi posao. Mentorski je program 
došao u najbolji momenat, a to je upravo prag 
poslovnog svijeta. Mi smo u sklopu studiranja, 
naravno, imali vježbe i praksu, međutim, to se 
tada doživljava na drugi način, a ima i drugu 
svrhu. Mentorski program Fondacije Hastor 
otvorio mi je mogućnost da uhvatim odsjaj 
života koji sutra želim da živim. Hirurgija je sfera 
moga interesa, a kao doktor medicine, koji prati 
svog mentora, subspecijalistu hirurgije, tokom 
cijelog jednog radnog dana, imam priliku da sada 
djelimično živim život kojem težim. Mislim da je 
to neprocjenjivo. Ovaj mi je projekat potvrdio ono 
što sam već pretpostavljala – kojom se oblašću 
medicine želim baviti, a istovremeno, imajući 
ispred sebe nevjerovatnog stručnjaka svoje 
oblasti, kakav ljekar/hirurg sutra želim biti. 

Šta smatraš najvećom vrijednošću rada s mentorom 
kao što je prim. dr. Adi Mulabdić i kako te njegovo 
iskustvo usmjerava u profesionalnom razvoju?

Da bi projekti poput ovoga bili uspješni, nužno 
je izabrati dobre mentore – to ne podrazumijeva 
samo stručne ljude u svojim zanimanjima, nego 
i ljude koji su sposobni da svoje znanje i iskustvo 
prenesu dalje. Prim. dr. Adi natprosječan je 
hirurg, čak i ja sa svojim ograničenim iskustvom 
to mogu primijetiti. Ali ono što dr. Adija čini 
jednim od najboljih u ovom poslu jeste njegov 
odnos sa ljudima. To se vidi na svakom koraku: 
u interakciji s kolegama, osobljem, a, prije svega, 
pacijentima. Naravno, s dr. Adijem naučila sam 
(i učim) praktične vještine iz hirurgije – tu je 
cijeli niz stvari koje osoba mora znati raditi, i na 
tome sam zahvalna do neba, ali, iznad svega, dr. 
Adi me uči, svojim primjerom, kako biti dobar, 
empatičan i posvećen čovjek i ljekar. Ne smijemo 
zaboraviti da je medicina poziv koji je na usluzi 
ljudima kada su najranjiviji. Imati nekoga ko vas 
motivira da budete bolji – i ljekar i čovjek – to mi 
je najviše vrijedno u radu, i ja to najviše cijenim.

Hirurgija zahtijeva preciznost, pribranost i veliko 
znanje. Koje osobine i vještine mladi ljekari trebaju 
najviše razvijati da bi bili uspješni u ovoj oblasti?

Naravno, praktične su vještine osnova rada i 
djelovanja u hirurgiji. I da, to podrazumijeva sve 
ono što prvo pomislite kada to kažem, ali i više 
– hirurško šivenje, samu tehniku manipuliranja 
tkivima i organima, korake operativnih zahvata 

itd. To je nešto što se, kako ja shvatam, stječe i 
usavršava iskustvom, kao i sve motoričke radnje. 
Mladi ljudi to mogu stjecati kroz volontiranja u 
bolnicama, vlastite vježbe i učenje, ali, naravno, 
prije svega, kroz samu nastavu i specijalizaciju. 
S druge strane, osobine koje su nužne za rad u 
ovom polju svakako jesu upornost, istrajnost, 
spremnost na odricanje, posvećenost, ali iznad 
svega ljubav prema pozivu i hirurgiji. Treba da 
se veoma voli ono što se radi. To je, smatram, 
osnova za uspjeh.

Koji trenutak tokom mentorskog programa do sada 
smatraš najznačajnijim ili najpoučnijim za buduće 
usmjerenje?

Tek je oktobar, pa vjerujem da će takvih 
momenata biti još. Do sada bih izdvojila 
momenat sa jednom pacijenticom dr. Adija, 
starijom gospođom od blizu 80 godina, koja 
je imala zakazane dvije velike operacije. Dan 
prije obišla sam tu gospođu sa dr. Adijem 
na odjelu. Bila je mnogo uplašena. Dr. Adi 
pokušao je utješiti, olakšati joj ono što je u tom 
momentu preživljavala. I njen je osmijeh rekao 
da je sigurno djelimično i uspio. To je bio vrlo 
značajan momenat, jer sam se podsjetila koja je 
poenta, esencija cijelog ovog rada i zanimanja. 
Sutra je bila izvršena sama operacija, koja je 
prošla dobro, gdje sam imala priliku i da prvi 
put asistiram u laparoskopskom zahvatu. 
Vjerovatno ću se dugo sjećati tog momenta, ali 
bilo ih je još mnogo sličnih.

Razgovarala: Lamija Sejdić

Rezultat pilot faze mentorskog programa 
Fondacije Hastor: Stipendistica Anesa Resić postala 

dio kolektiva ASA Bolnice

Fondacija Hastor mentorskim programom “Prvi 
korak u poslovni svijet” studentima stipendistima 
otvorila je vrata poslovnog okruženja. 

Najbolji rezultat pilot faze jeste prvo zaposlenje 
u struci, koje je postigla stipendistica Anesa 
Resić. Anesa je u sklopu mentorskog programa 
imala priliku učiti i raditi na Odjeljenju za 
radiologiju ASA Bolnice gdje je zajedno sa svojim 
mentorom dr. med. Emirom Gušom, specijalistom 
radiologije, prolazila kroz cjelodnevni rad u ovom 
dinamičnom odjeljenju. ASA Bolnica i Anesin 
mentor prepoznali su uloženi trud i potencijal 
koji odlikuju našu stipendisticu, te je Anesa po 
završetku mentorskog programa dobila prvo 
zaposlenje u struci i postala najmlađi inžinjer 
radiologije u ASA Bolnici. Nakon što je okončala 
svoj proces stipendiranja, Anesa je na adresu 
Fondacije Hastor poslala pismo zahvale koje ovom 
prilikom ponosno dijelimo s vama.

Našoj vrijednoj Anesi želimo mnogo uspjeha i 
lijepih momenata u novom poglavlju. Mi ćemo 
idalje Anesi, kao i svim našim stipendistima i 
alumnistima, biti vjerna i neumorna podrška.

Pozivamo Vas 
da se pridružite našoj misiji i 
doprinesete ispunjenju snova 
perspektivnih učenika i mladih 
ljudi koji trebaju našu pomoć.

Ukoliko  želite podržati rad Fondacije Hastor,

uplatu donacije možete izvršiti na jedan od transakcijskih računa:

ASA Banka d.d. Sarajevo:

1346101000825159

Raiffeisen Bank BH d.d. Sarajevo:

1610000055230065

Unicredit Bank d.d. Sarajevo:

3389002201775656

Grafički dizajn

Sara Keserović

Kontaktirajte nas!

Bulevar Meše Selimovića 16,
Sarajevo

033 774 789 
033 774 823 

fondacija@hastor.ba

Redakcija

Dženana Zulum

